
«Hemen ateak ireki eta
kanpoan nago, beste
askatasun bat da»
ARANTXA SORRONDEGI BASERRITARRA

Urkizu-Azpi baserrian bizi da Sorrondegi eta haragitarako behiekin 
egiten du lan; «gustuko» lana duela dio, baina, «tristea» dela aitortu du 
«beti laguntzak behar izatea aurrera egiten jarraitzeko» // 4-5

33 postuz gozatu
ahalko da igandean,
XXIV. Zizurkilgo
Azoka Berezian
Zimiterioan, Pedro Mari Otaño plazan, 
Teodoro Hernandorena kalean, Intxaur
pilotalekuan eta San Millango belazean egingo
dute; azken horretan, pottokak jarriko dituzte // 5



Kiroldegiko sukalde
berriak ireki ditu
ateak Anoetan
Irakin proiektua martxan da; Anoetako Udalak
71.010 euroko inbertsioa egin du Abraham Olano
kiroldegian dagoen gunea egokitzeko 

Jon Miranda

Dagoeneko martxan dago Abra-
ham Olano kiroldegiko sukalde
berria. Duela hilabete batzuk ira-
bazi zuen kiroldegian sukaldea
jartzeko esleipena Iñigo Estanga
herritarraren Irakin proiektuak,
eta joan den irailaren 19an egin-
dako inaugurazioaren ondoren,
biharamunean zabaldu zituen
ateak. Gune berri honetan janaria

prestatu, ontziratu eta saldu egin-
go dute, eta litekeena da banaketa
ere egitea.

Ekimen honen bidez, tokiko
elikadura ardatz duen gunea sor-
tu nahi izan du Anoetako Udalak.
Proiektu berritzailea da, egokitu-
ta baitago egungo kontsumo ohi-
turetara eta beharretara. Herriko
ekonomian eragitea, lanpostu zu-
zenak sortzea eta tokiko elikadu-
ra katea indartzea dira, besteak

beste, martxan jarritako proiek-
tuaren helburuak.

Bost urterako esleitu zaio zerbi-
tzua Irakin proiektuari, eta aurrez
aipatutako helburuak lortzeko
hainbat baldintza bete beharko
ditu: lehen hiru urteetan produk-
tuen %60 150 kilometroko erra-
dioan ekoitzia izan beharko du,
Euskal Herriko zazpi lurraldeak
hartzen ditu erradio honek; hiru-
garren urtetik aurrera erabilerak

Irakin espazioaren sarreran dagoen dendan jarriko dituzte elikagaiak salgai. J. M.

«Anoetari bizia eman nahi
diogu; hemen bizi eta
hemendik bizi nahi dugu»
IÑIGO ESTANGA ZUBILLAGA
IRAKIN PROIEKTUKO ARDURADUNA

J. M.

Hainbeste denboran amestu eta
landutako proiektua martxan jar-
tzeko ordua iritsi zaio Iñigo Es-
tanga Zubillagari (Donostia,
1983). Aurreko irailaren 20an za-
baldu zituen ateak Irakin espazio-
ak. Elikadura, osasuna eta sorme-
na ditu ardatz.
Zer moduzko hasiera eman
diozue proiektuari?
Luzaro egon gara zain eta gogo as-
korekin gaude, egunerokotasu-
nean aurretik dugun ilusio hori
azaldu nahi dugu. Proiektua jen-
deari helarazi nahi diogu eta sen-
dotu hemendik aurrera. Gure hel-
buruak azaldu dizkiogu gerturatu
den jendeari, pixkana, kokatzen
joan daitezen eta bidea gurekin
batera egin dezaten. 
Azaldu iezaguzu nola dagoen
antolatuta kiroldegi aldame-
neko espazioa?
Kiroldegiaren izkina batean gau-
de, ikastola parean. Sukalde bat
jarri dugu janaria prestatu eta on-
tziratzeko eta gero prestatutako
hori merkaturatzeko denda txiki
bat daukagu. Gure filosofiarekin
bat datozen beste produktu ba-
tzuk ere jartzen ditugu salgai eta
kafea ere ematen dugu. 

Jendearen bistan egin nahi du-
zue lan.
Bai. Leiho zabalak ditugu. Hasie-
ratik argi geneukan lanerako aha-
lik eta erosoena izan behar zuela
espazioak eta, aldi berean, kanpo-
tik begira dagoenarentzako ere
ikusgarria behar zuela izan, su-
kalde garbi eta txukun bat ikusi
behar zuela lanean ari ginen bi-
tartean.
Ikastolaren aldamenean zau-
dete. Bertako umeekin lan egi-
teko asmorik baduzue?
Bai, eskola orduz kanpoko ikasta-
roak jarriko ditugu martxan urri-
tik aurrera. Izena eman duten
umeak taldeka sailkatuko ditugu

eta ziurrenik lau talde osatuko
dira. 30 ume inguruk eman dute
izena eta Anoeta bezalako herri
batean hainbeste ume apunta-
tzea arrakasta handia dela uste
dut.
Zein harreman egin duzu
ekoizleekin? Zein izango dira
zuen hornitzaileak?
Proiektua aurkeztu genuenean
ardatz bezala jarri genuen gertu-
tasunarena. Bertakoa eta garaian
garaiko elikagaiekin egin nahi ge-
nuen lan, proiektua jasangarria
izan dadin osasunarentzat eta
baita ingurumenarentzat ere.
Saiatu gara ekoizle txikiak erakar-
tzen eta erosleei irisgarri diren

prezio duin batzuetan elikagaiak
saltzen, kontuan hartuta zein ga-
rai bizi ditugun.
Zeintzuk dira eskainiko ditu-
zuen zerbitzuak?
Dendan beira-arasa horizontala
jarri dugu eta bertan saiatzen gara
egunerokotasunean jan daitezke-
en gauza arruntak ematen. Irado-
kizun batzuk proposatuko ditugu
eta batez ere jendeari galdetuko
diogu zer gustatuko litzaiokeen
bertan topatzea. Asteburuetarako
iradokizun batzuk ere egingo di-
tugu arbela batean, jendeak nahi
badu eskaerak egin ditzan. Jen-
deak dituen beharrei erantzuten
saiatuko gara. Horrekin batera,
Irakin markarekin merkatura-
tzen ditugun prestatutako jaki ba-
tzuk ere eskaintzen ditugu alde
batera jarritako erakusleihoetan.
Bi bide horiek mantentzen saia-
tuko gara.
Lehenengo egun hauetan zein
plater prestatu dituzue, adibi-
dez?
Saiatzen gara eguneroko plater
xumeak prestatzen: porrusalda,
dilistak, babarrun zuriak... Baraz-
kiz betetako kurruskari batzuk,
bexamelaz beteriko krepeak, ba-
kailao ajoarrieroa, txerri masai-
lak, kroketak... Ahalik eta aukera
gehien ematen ahaleginduko
gara eta jendeak esan dezala zer
nahiago duen. Hasi berriak gara
eta joango gara pixkana eskaintza
egokitzen. 
Bertan prestatutako jakien ba-
naketa egiteko asmorik badu-
zue?

Pandemia garaian proiektua
martxan jarri genuenean, kontsu-
mo talde txiki bat osatu genuen
eta taldeko kideei prestatutako ja-
naria eramaten hasi ginen. Horre-
kin aurrera jarraitzen dugu. Aste-
an behin ateratzen gara gure pro-
duktuak banatzera. Ez dugu
baztertzen zerbitzu hori oraindik
ere gehiago zabaltzea.
Zer nolako lan taldea osatu du-
zue Irakin proiektuan?
Ni sukaldean aritzen naiz eta nire
bikotekidea, Miriam, dendan
egoten da. Espazioaz eta adminis-
trazioaz arduratzen da. Nire arre-
ba Amaia, berriz, komunikazioaz
eta irudiaz. Gertukoen laguntza-
rekin moldatzen gara oraingoz,
baina proiektuak martxa ona har-
tzen badu herriko beste norbait
trebatu eta kontratatu nahi genu-
ke. Gu Anoetan bizi gara, gure
umeak bertako ikastolara datoz
eta guk bizimodua hemen egin
nahi dugu. Gure ametsa bete eta
aldi berean herriari orain arte ez
zegoen zerbitzu bat eman die-
zaiokegula uste dugu, beste zerbi-
tzuekin osagarria izango dena.
Anoetari bizia eman nahi diogu.
Hemen bizi eta hemendik bizi
nahi dugu. 
Zein ordutegi izango du den-
dak? 
Astelehenetik larunbata eguerdi-
ra arte zabaltzen dugu Irakin den-
da. 09:00etatik 20:00ak ingurura
arte. Printzipioz ordutegi hori
izango du. Ikusiko dugu gero zein
fluxu dagoen eta egokitzen joan-
go gara.

%75ekoa izan beharko du, eta
produktuen %10 eskualdekoa.
Honez gain, proiektuaren eslei-
pen prozesuan tokiko elikagai
ekologikoen erabileran azpima-
rra jarri zen.

Gunearen egokitzapenerako
71.010 euroko inbertsioa egin du
udalak; eta proiektuak 39.225 eu-
roko diru laguntza jaso du Gipuz-
koako Foru Aldundiko Landa Ga-
rapen sailetik. Horrez gain, beste

diru laguntza batzuetara ere aur-
keztu da proiektua, eta finantza-
ketarako ekarpen gehiago lortzea
aurreikusten dute udal arduradu-
nek.

Hemendik aurrera herritarren
eskura egongo dira Irakin sukal-
deak eskainitako zerbitzuak. Era-
biltzaileak 943 58 26 34 telefono
zenbakian jarri daitezke proiektu-
ko arduradunekin harremane-
tan.

02 ANOETA ELIKADURA 107.6 fm • Ataria.eus 
ASTEAZKENA, 2022ko urriaren 5a

Lan eskaintza

Edergintza.Estetizista bat behar da
Tolosarako. Interesa duenak deitu
625 70 50 62 telefonora edo bidali
curriculuma. 

Tolosaldeko 4.000
etxebizitzak jasaten dute
pobrezia energetikoa  
Tolosaldea Garatzenek pobrezia energetikoari buruzko
diagnosia egin eta txostena aurkeztu du: 987 etxebizitzak
pobrezia larria bizi dute Tolosaldean eta 3.160k erlatiboa

Erredakzioa 

Tolosaldea Garatzenek pobrezia
energetikoaren inguruko diagno-
sia egin berri du eta eskualdean
4.000 etxebizitzatan baino gehia-
go pobrezia energetikoa bizi dute-
la argitu du. Gauzak honela, egoe-
rari aurre egin nahian, formakun-
tza programa bat abiatu dute,
gizarte zerbitzuetako langileak
eta eragileak «gaiaren inguruan
ahalduntzeko helburuarekin».

Tolosaldea Garatzenen arabe-
ra, eskualdeko 987 etxebizitzak
pobrezia larria bizi dute, eta
3.160k erlatiboa: «Gero eta zaila-
goa da etxeko beharrak asetzeko
oinarrizko energia zerbitzuak
prezio duinean jasotzea, are
gehiago prezioen gorakadarekin.
Pobrezia energetikoa deitzen zaio
horri». Argia, gasa, berokuntza, ur
beroa edo sukaldatzeko arginda-
rra ordaintzeko zailtasunak di-
tuzten biztanleen kopurua altua
dela azaldu dute: «Datuek ondo-
rioztatzen dutenez, Tolosaldean
3.160 etxebizitzak –eskualdeko
etxeen %16,4k, alegia– pobrezia
erlatiboa pairatzen dute, eta beste

987 etxebizitzak –%5,3–, berriz,
pobrezia larria. Hau da, 4.000
etxebizitza baino gehiagotan, es-
kualdeko ia laurden batean, an-
tzematen da, modu batera ala
bestera, pobrezia energetikoa».

Gipuzkoako Pobrezia eta Gizar-
te Bazterkeriaren hirugarren in-
kestako eskualdeko datuak iker-
tzeaz gain, eskualdeko eragileekin
elkarrizketak ere egin dituzte, ego-
eraren kudeaketa maila ezagutze-

ko. Hortik atera dute, besteak bes-
te, Tolosaldean 202 familia arta-
tzen direla urtero pobrezia ener-
getikoaren ondorioz.

Pobrezia energetikoan etxebi-
zitzen egoerak ere eragina duela
esan du Garbiñe Mendizabal To-
losaldea Garatzeneko kideak:
«1979a baino lehen eraikitako
etxebizitzetan bizi da gipuzkoa-
rren %61,3, eta garai hartako
eraikuntza arauek efizientzia es-

kakizun txikiagoak zituztenez,
2007an eraikitako etxebizitza
batek baino 2,8 aldiz gehiago
gastatu dezakete berogailuan,
EEEren arabera».

Arrisku taldeak ere identifika-
tu ditu Tolosaldea Garatzenen
ikerketak, eta bost profil azpima-
rratu dituzte: «Etxebizitzaren
jabe ez direnak; etorkinak; gura-
so bakarreko familiak; emaku-
meak eta langabetuak».

«ARRETA HOBETZEKO»
Tolosaldean pobrezia energeti-
koa pairatzen dutenei gizarte zer-
bitzuek emandako erantzunen
analisia ere bildu du diagnosiak.
Mendizabalek jakinarazi duenez,
«zerbitzuaren mugak eta prakti-
ka onak ezagutzeko aukera eman
du horrek, hobetzeko jarduera
protokolo bat sortzeko».

Datu horien arabera, eskualde-
an 202 familia artatzen dira urte-
ro pobrezia energetikoko arazoe-
kin, eta horietako 66 baino ez dira
iristen gizarte zerbitzuetara. 

Gizarte zerbitzuetara jotzen
dutenen kasu guztietan faktura
ordaintzeko laguntza ematen
dela ondorioztatu dute Tolosal-
dea Garatzenetik, «besteak beste,
bonu sozialaren eskaeran lagun-
duz». Hala ere, gizarte zerbitzue-
tako arduradunek ez dute pobre-
zia energetikoari lotutako inola-
ko formaziorik jaso. Hori dela eta,
Pobrezia Energetikoaren aurka-
ko Formakuntza Programa abia-
tzea erabaki zuen Tolosaldea Ga-
ratzenek maiatzean, Goienerren
laguntzarekin. Gizarte langileak
ahaldunduz, erabiltzaileei eta
herritarrei laguntza eta informa-
zioa era integralago batean eman
ahal izatea ahalbidetu nahi da
horrela. Gizarte zerbitzuetako
langileek ez ezik, Ertzaintzak,
Osakidetzak, Udaltzaingoak, Gu-
rutze Gorriak eta zaurgarritasun
egoeran dauden kolektiboekin
lan egiten duten eskualdeko el-
karte eta eragile sozialek ere par-
te hartu dute saioetan.

Iker Urruzola, Garbiñe Mendizabal, Jose Ignacio Asensio, Beatriz Unzue eta Patxi Amantegi txostena aurkezten. A.IMAZ

Izen-ematea
zabalik
enpresentzat,
azaroko
Enplegunerako    

Enplegunean
kontratazioak egin nahi
dituzten enpresentzat
izen-emate epea zabaldu
dute urriaren 21a bitarte 

Erredakzioa 

Azaroaren 8an ospatuko da En-
plegunea, Lehiberri Zentroan,
eta kontratu mugagabeko 33
kontratazio lagunduko dituzte
diruz. Kontratazioak egin nahi
dituzten enpresek urriaren 21a
baino lehen eman beharko dute
izena.

Lehiberri Zentroa lanpostu be-
rrien sorrerarako epizentro bihur-
tuko da azaroaren 8an Enplegu-
nearekin, enpresak eta lan bila
dabiltzanak aurrez aurre jarriz.

Aurten 33 kontratazio lagun-
duko dituzte diruz, beti ere kon-
tratu mugagabeak badira eta en-
plegu-sorrera garbia ekartzen
badute, kontratatutako pertsona
lanean hasi aurreko sei hilabete-
etan enpresan dagoen batez bes-
teko lantalde osoaren gainean.

Kontratazio horiek, 2022ko
maiatzaren 21etik abenduaren
31ra bitarte egindakoak izan be-
harko dute. Nahitaez Tolosalde-
an erroldatutako pertsonak izan
beharko dira, langabezia egoe-
ran daudenak eta Lanbiden alta
emandakoak. Enpresek ere es-
kualdean izan behar dute egoi-
tza eta lan eremua.

Gehienez kontratazio-kostua-
ren %75 lagunduko da, 8.800
euroko mugarekin. Hori izango
da enpresa batek jaso lezakeen
diru laguntzaren kopururik
altuena.

ELKARRIZKETAK
Kontratazioak egin nahi dituz-
ten enpresek urriaren 21ean,
15:00ak baino lehen eman be-
harko dute izena. Behin lanpos-
tu guztiak argitaratuta, herrita-
rren izen-ematea zabalduko da,
eta enpresek hautatzen dituzten
eskatzaileekin aurrez aurreko el-
karrizketak egin ahal izango di-
tuzte, azaroaren 8an, Lehiberri
Zentroan.

Baldintza guztiak ikusgai dau-
de Tolosaldeagaratzen.eusweb-
gunean, eta informazio gehiago-
rako edota izena emateko,
lan3@tolosaldea.eus helbidera
mezua idatzi edo 943 654 501 te-
lefonora deitu behar da.

Armando Lopez Perez

Emaztea: Pepi Zurutuza; seme-alabak: Ainhoa eta Erlantz, Leire eta Aiert;
bilobak: Xuban, Aiora, Sen; anai-arrebak, ezkon anai-arrebak, ilobak,

lehengusuak eta gainerako ahaideak.

Atzo hil zen 75 urterekin.

BETIRAKO MAITE ZAITUGU

Helbidea: San Inazio, 14.
Oharra: Gorpua Beasaingo GOIERRI BEILATOKIAN egongo
da. GAUR ASTEAZKENA 10:00-13:30 eta 16:00-19:30. BEASAINen, 2022ko urriaren 5ean.



Eneritz Maiz Etxarri 

Duela 22 urte etorri zen Tolosako
Urkizu auzora bizitzera Arantxa
Sorrondegi lasartearra. Ez da ba-
serrian jaioa, baina umetatik
ezagutu du baserri mundua. Bi-
zitza guztian urte «zailak» ezagu-
tu dituela lehen sektorean esan
du, eta diru laguntzei esker egi-
ten dutela aurrera aitortu du:
«Poza emango luke zuk eginda-
koarekin aurrera tiratzeko auke-
ra izango bagenu».
Umetatik izan duzu baserri
munduarekin loturarik?
Bai. Gurasoak biak baserrikoak
ziren Lasartetik Urnietara bide-
an, eta mundu hau betidanik
ezagutu dut. Nire amaren jaiote-
txean asko ibiltzen ginen, eta
egun guztian kanpoan ibiltzen
ginen. Osabak behiak zituen,
amonarekin baratzean, lehengu-
su mordo bat ginen adin bertsu-
koak... bizia baserrian egiten ge-
nuen. Oroitzapen onak ditut. 
Gazte garaian, ordea, lan
mundurako jauzia ez zen izan
lehen sektorera.
Urte mordo batez ostalaritzan
aritu nintzen Igeldoko jatetxe
batean lanean, gero zahar etxe
batean ere bai eta behin ezkondu
nintzenean etorri nintzen Urki-
zura bizitzera. 
Eta noiz eta nolatan erabaki
zenuen baserriko lanari eus-
tea?
Atzera edo aurrera zerbait egin
beharra zegoen. Aitona eta amo-
na zeuden, eta senarrak baserri-
tik kanpo egiten zuen lan. Or-
duan, ni neronek hartuko nuela
baserriaren ardura erabaki ge-
nuen. Orain bezala orduan ere
bazen Gaztenek programa mun-
du honetan sartzen den gazteei
laguntzeko, eta baserritik ukui-
lua atera, eta berri bat egin ge-
nuen. Esne behiak kendu eta ha-
ragitarako behiak jartzea erabaki
genuen. Limousin arrazako
behiak jarri genituen. 
Zergatik aldaketa?
Kakotxen artean, lan gutxiago-
edo dute haragitarako behiek.
Esne behiak beste lotura bat du.
Goizean goiz jaiki behar duzu, je-
tzi egin behar dira, esnearen bila
etorri behar dute... Niretzat as-
koz ere lotura handiagoa du.
Errazagoa da haragitarakoekin.
Neguan bai, barruan eduki beha-
rra dauzkagu, baina udan beste
askatasun bat ematen dizu, 
guztiak kanpora ateratzen baiti-
tuzu. 
Zuretzat lan aldaketa handia
izango zen, ezta?
Bai, baina baserri mundua zer
den ikusia nuen, eta ez zitzaidan
hain gogorra egin. 

Gustuko lana duzu?
Bai, bai. Ondo doanean bai
behintzat.
Txekorrak gizentzeaz gain ba-
serrian beste mila lan izaten
dira. Nolakoa da zure egune-
rokoa?
07:00-07:30ak aldera jaikitzen
naiz; lehenik eta behin, hiru ala-
ba ditut, txikienak 11 urte ditu,
eta bera eskolara bidean jarri eta
gero hasten naiz lanean. Orain ez
dago hainbeste lan ukuiluan,
baina badira gizentzen barruan
dauden txekor batzuk, beti ego-
ten baita umea egin berria den
eta lagundu behar zaion edo ara-
zoren bat duen behiren bat, gai-
nerakoan denak mendian dau-
de. Baina behiez gain ere, badu-
gu baratzea, oiloak... Gauza asko,
eta etxe barruan ere lana egoten
da. 

Urte sasoiaren arabera oso ez-
berdina da lan karga. 
Lan gehienekoak udaberria eta
uda dira, baina kanpoan lanean
aritzeko aukera ematen dizu.
Eguraldi ona denean kanpoan
belarretan aritu behar izaten da,
eta orain dauden makinekin ez
da garai batean bezala belarre-
tan aritzea, baina eskuarea ere
hartu behar da. Nahiz eta behiak
kanpoan eduki, sail batetik bes-
tera aldatu behar dituzu belarra
jaten joaten direlako... badira
udan ere lanak. Udaberria asko
gustatzen zait. 
Negua luze egiten da?
Bai, pisua egiten da. Jada gana-
du guztia barruan dugu, egunero
bi otordu behar dituzte eta gai-
nean egon behar da. 
Udako egunak aldiz luzeak.
Bai, eta hala ere etxe hauetan

beti egoten da zerbait egiteko eta
ez dira bukatzen lanak. Nik la-
nak utzi egiten ditut, bukatu ez
dira egiten. 
Zeruari asko begiratzen dio-
zu?
Udara aldera bai. Belarretarako
garaia etortzen denean begiratu
egin behar zaio ea belarra noiz
moztu. Euria goitik behera ari
badu eta ez badizute ziurtatzen,
ezin duzu belarrik moztu. Eta
aurtengo udan esaterako ea eu-
ria noiz egingo duen zain. 
Aurtengo uda gogorra izan
da?
Gogorra izan da, eta entzuten di-
renekin hala ere ezin dugu kexa-
tu. Bero handia, zakarra, lehorra
eta ez dago belarrik. Oso marroi
dago. 
Nahikoa belar bildu zenuten
aurretik?

Udaberrian zerbait gehiago izan-
go genuela biltzeko espero ge-
nuen. Ondo hasi zen, eta hiru bat
mozte ematea espero genuen eta
bigarrena justu-justu kendu ge-
nuen. 
Neguari begira kezkarik ba-
duzu?
Bai. Laster ganadu guztia barru-
ra sartu eta jana ematen hasi be-
har badugu negua oraingoan bai
luze egingo zaigula. 
Atseden egunik bada? 
Ez. Moldatzen gara igande bate-
an bazkaltzera joateko. Amona
momentuz sasoiko dugu, eta
udan errazagoa da, baina ne-
guan joaterako lanak antolatuta
utzi behar dituzu. Badakizu ilu-
nabarrean lanak egitera etorri
behar duzula eta goizago alde
egin beharra daukazula. Guk be-
zala egunero jaten dute.
Zer ematen dizu baserriak edo
zer da gehien baloratzen du-
zuna? 
Alde batetik ez dudala inolako
loturarik, hau da, egunero jaten
eman behar diet, baina ez dau-
kat nagusia ate joka. Beranduago
jaikitzen banaiz lanak atzeratzen
joango zaizkit, eta gainerakoan
egun guztian kanpoan nago. 
Askatasuna ematen dizu?
Bai. Nik badakit zer den pisu ba-
tean bizitzea, eta momentu ho-
netan ez dut aldatzen. Hemen
ateak ireki eta kanpoan nago
beti, beste askatasun bat da. Jen-
de askok esan izan dit eta nire-
tzat plazer bat da hemen goian
bizitzea.
Inoiz pasa zaizu burutik base-
rriko lana uztea?
Pasa izan zait dauden arazoen-
gatik; ez dizute pagatzen zuk
nahi duzuna, bere lana du eta
bere gastuak ditu, eta beti tira-
tzen egon behar duzu. Eskerrak,
gaur egun, eta gainerakoan ere,
beti izan dira diru laguntzak, eta
horrek asko laguntzen du. Tris-
tea da. Tristea da beti besteen la-
guntzak behar dituzula aurrera
segitzeko. Poza emango luke zuk
egindakoarekin aurrera tiratze-
ko aukera izango bagenu. Utzi?
bai, egunak daude, baina hori

ENERITZ MAIZ

«Onera ez du egin, eta
txarrera gehiago egin
duela esango nuke»

ARANTXA SORRONDEGI
BASERRITARRA
Urkizuko Urkizu-Azpi baserrian bizi da Sorrondegi, eta
haragitarako behiekin egiten du lan; gustuko lana du
baserrikoa, baina egoera «oso beltza» bizi dutela dio

lanpostu batera joaten zarenean
bezala da.       
Azken urteetako egoera guzti
horiek tarteko, pentsua, argia,
gasolioa,... guztia asko igo da.
Zuen poltsikoetan nabari da.
Asko igo da, eta nabaritzen da.
Eta haragiaren prezioa pixka bat
igo da, baina oso gutxi; ez pro-
portzio berean.
Haragitarako behiek urte zai-
lak bizi dituzte. 
Bizi izan ditu, eta ditu. Onera ez
du egin, eta txarrera gehiago
egin duela esango nuke. Gauzak
oso-oso beltz doaz. 
Behin txekorra gizentzean
saltzea komeni. Erraza al da?
Guk urteak daramatzagu Tolosa-
ko harategi berdinarekin, eta ti-
raka-tiraka nahiko ondo saltzen
ditugu. Ezin dugu kexatu.
Harakinen aldetik bada berta-
ko haragia saltzearen aldeko
apustua?
Badaude, baina zaila da saltzea.  
Gizarteak orokorrean balora-
tzen duela uste duzu baserri-
tarrok egiten duzuen lana? 
Ez dakit noraino. Tolosan bertan
ere denetarik dago. Batzuk bai,
eta baserri munduaz dakien jen-
dea bada, eta badakite zer dago-

en, baina beste batzuekin hasten
zara hizketan eta pentsatzen
duzu, «hauek badakite esnea
bera nondik datorren?». 
Gaur egun horretaraino iritsi
gara?
Gaur egun eta lehenago ere bai.
Dena bandejetan jarrita ikusten
dute, eta ez dute gehiago ikus-
ten. 
Urte zailak bizi ditu lehen sek-
toreak. Bazterrean zaudetela
sentitzen duzu?
Bai. Pena da beti negar egiten
egon behar dugula gauzak lor-
tzeko. Ate joka ibili behar duzu,
bazter guztiak erotu behar ditu-
zu zerbait lortzeko, eta tristea da.
Bizitza guztian horrela ezagutu
dut nik. Lehen gurasoen aldetik
eta nik egunerokoan bizi dut.  
Instituzioek zerbait egiten
dute lehen sektoreagatik?
Bai egiten dute, baina hor dago
koska, noraino? Mendiko sail
guztietan ura jarrita dugu iturri
eta ur ontziekin Tolosako Udala-
ri esker. Askotan kosta egiten
zaigu udaletxera eskaera egitera
joatea ere. Eta normala den mo-
duan gauza guztiei ezin diete
baietz esan. Baditugu laguntzak,
baina norainokoak? Tristea da

beti ate joka ibili beharra hemen
gaudela ikusteko.
Hein handi batean zuek man-
tentzen duzue paisaia. Jende-
ari esan egin behar zaio?
Adibide bat jarriko dut. Duela bi
urteko elurtean arazo handiak
izan genituen. Oso ondo irudi-
tzen zait seme-alabei elurra gus-
tatzea eta elurretan ibiltzea, bai-
na jabetu behar dute, gu bizi guz-
tian hemen gaudela. Ibiltzen
diren langa guztiak, saltoka ibil-
tzen diren sare guztiak guk pol-
tsikotik ordaindutakoak direla.
Guk egindako lanak dira. Ez dau-
de hor belarra bezala atera egin
delako, eta belarrak ere bere la-
guntza behar du ateratzeko eta
gero gure behiek jan ahal izate-
ko. Guk gure lanak ditugu guztia
dagoen bezala mantentzeko. Ez
da etorri eta listo. Ni Tolosara
jaisten naizenean autoa aparka-
tzeko bere tokia behar dut eta
bere TAO-a. Eta Tolosatik gora
igotzean ere, noski, eskubidea
dute autoa aparkatzeko, baina
begiratu egin beharko lukete
non, eta ez belazean nire semea
egon baitaiteke belarretan jolas-
ten. Besteok ere hemen gaude,
eta toki horiek ere jabeak dituzte.
Guk gure zergak ordaintzen di-
tugu guzti horiengatik, eta gurea
kostatzen zaigu horiek dauden
bezala mantentzea.
Langak ixtea komeni.
Langak itxi egin behar dira. Ba-
rruan ganadua egoten da. Asko-
tan behi bat ikusi eta ez duela
ezer egiten iruditzen zaie, baina
kontuz ibili behar da zerbait egin
dezakeelako. Kontuz ibili behar
da barruan egon daitezkeen ga-
nadu guztiekin: behiak, zezenak,
zaldiak, ardiak, ahuntzak... Be-
ren nagusiak izaten dituzte, eta
langak itxita zerbaitengatik ego-
ten dira. Gero deiak jasotzen di-
tugu behiak kanpoan dabiltzala
esanez. Eta guk ustez langak eta
itxiturak ondo jarriak ditugu,
baina, hala ere, jende batek ez
ditu ixten. Eta horrek aberiak
ekar ditzake. 
Lehen sektoretik bizitzeko
pausua emateko zalantzan
dagoenari zer esango zenio-
ke?
Gustatzen bazaio eta hori nahi
badu borroka dezala horrenga-
tik. Ate pila bat jo beharko ditu
eta kostako zaio, eta une batzuk
oso gogorrak izango dira; baina,
hala eta guztiz ere, heldu eta au-
rrera egiteko esango nioke. Oso
ezberdina da kanpotik ikusten
dena, eta barruan dagoena, eta
niretzat garbi dago gustatu egin
behar zaizula. Eguneroko lana
da, baina gustatzen bazaizu au-
rrera. 

Nik badakit zer den
pisu batean bizitzea,
eta momentu honetan
ez dut aldatzen; plazer
bat da hemen bizitzea

Herrigunea azoka
bilakatuko da igandean 
Hogeita laugarren edizioa ospatuko dute zizurkildarrek eta 
33 postu izango dira; San Millango belazean gune berria jarriko
dute eta Pottoka euskal arrazaren erakusketa jarriko dute

Josu Artutxa Dorronsoro
Zizurkil

Urria hastearekin batera, zizur-
kildarrek gertu dute urteko eki-
taldi garrantzitsuenetako bat:
XXIV. Azoka Berezia. Igandean
ospatuko dute eta antolatzaileek
aurreratu dutenez, «indartsu»
dator aurtengo edizioa. Zimite-
rioa, Pedro Mari Otaño plaza, Te-
odoro Hernandorena kalea eta
Intxaur pilotalekuaz gain, gune
berri bat ere hartuko du azokak:
San Millango belazea. Azken ere-
mu horretan, lehen aldiz, Potto-
ka euskal arrazaren erakusketa
jarriko dute 12:00etatik aurrera.
Bertan, gainera, pottoka gainean
ibiltzeko aukera izango dute
haur eta gaztetxoek.

Erakusketa honek, abere ho-
rien ezaugarriak ezagutzeko au-
kera eskainiko duela adierazi du
Nerea Lertxundi Pottokazale El-
karteko ordezkariak: «Euskal
Herriko poney arraza da Pottoka,
animalia lirain eta indartsua;
Euskal Herriko inguruneari oso
ondo egokitua, eta aldi berean,
ingurune berezi honen eraginez
zaildu eta moldeatua. Ondo osa-
tutako animalia da, gorputz
gihartsu eta sendoa duena».

GUNEAK
Beste guneei dagokienez, Teodo-
ro Hernandorena kalean jaki
postu desberdinak jarriko dituz-
te: barazkiak, gazta, eztia, ogia...
«Zizurkilen bertan ekoitzitakoak
izango dira batzuk; beste batzuk,
berriz, Euskal Herriko txoko ez-
berdinetatik etorritako ekoizleek
egindakoak izango dira. Zizur-
kilgo azokak garrantzi berezia
ematen dio produktuari. Hori
dela eta, gertuko produktua eta
kalitatezkoa erosteko aukera
izango da». Bestalde, artisauen
postuak Intxaur pilotalekuan ko-
katuko dituzte, babesean. Egur
lanak, bitxiak edota arropak iku-
si eta erosteko aukera izango da.
Tartean, beira erakustaldia eta
xaboien tailerra izango dira bi ar-
tisauren eskutik.

Elkartasunerako tartea ere
egongo da azokan. Batetik, El
Salvadorren aldeko talo postua
jarriko dute plazan. Bestetik, El
Salvadorreko Henry Ortiz eta El

Barrial ikastetxeekin senidetuta
dauden Pedro Mari Otaño eta
San Millan ikastetxeek haien al-
deko postuak jarriko dituzte.

AUTOBUSA, DOAN
10:15ean hasita, doako autobus
zerbitzua martxan izango da goi-
zean zehar, herrigunera iritsi
ahal izateko. Bi geldialdi egingo
ditu Elbarrenan: Bulandegi bi-
deko biribilgunean eta Zubiau-
rretxon. Autobusa joan-etorrian
ibiliko da goiz guztian zehar,
15:00ak arte. Zizurkilgo Udalak
autobus zerbitzua erabiltzeko
gonbita luzatu die azokara gertu-
ratu nahi duten guztiei.

Auto partikularren erabilera
ahalik eta txikiena izan dadin es-
katu du udalak. Hori dela eta, El-
barrenan, Gashor enpresaren in-
guruan autoa utzi eta autobusa
erabiliz gerturatzeko gonbita lu-
zatu dute. Nolanahi ere, autoz
gerturatu nahi dutenengan pen-

tsatuta, bi aparkaleku nagusi
prestatuko dituzte. Elizaren
atzealdeko aparkalekuan, zen-
bait leku gordeko dituzte ezinta-
sun bat dutenentzat. Gainerako-
an, Perot lantokian ere izango da
autoak uzteko aukera.

BISITARI BEREZIAK
Iker Urruzola alkateak aurreratu
du igandea «egun berezia» izan-
go dela herritarrentzat; hori dela
eta, eskerrak eman dizkie eguna
bera antolatzen ari diren bolun-
tario eta udal teknikari eta langi-
leei. Aurten, zizurkildarrek bisi-
tari bereziak izango dituzte azo-
ka berezian. 2014az geroztik,
Gironako Llado herriarekin seni-
detuta dago Zizurkil. «Bi urteko
geldialdiaren ondoren, senide-
tze eguna berreskuratu nahi
dugu, eta aurten hain preziatua
dugun azokara gonbidatu ditu-
gu, gure herriko kultura eta pro-
duktuak ezagutu ditzaten».

Datozen egunetako ekitaldien berri eman zuten atzo. J.A.D.

EGITARAUA
Bihar, urriak 6 

19:00. Amaiur 500 urtehitzaldia,
Manex Arrastoa, Mikel Legorburu
eta Maite Errarte Aranzadiko kideen
eskutik, Iriarte Kultur Etxean.

Urriak 8, larunbata

19:00. Senidetzea berresteko eki-
taldia eta ongietorria, Joxe Arregi
plazan, trikitilariek lagunduta.

Urriak 9, igandea

10:30-14:30. XXIV. Azoka Berezia.
Beira erakustaldia eta El Salvado-
rren aldeko talo postua.
12:00-14:00. Pottoken erakusketa.

Haurrek pottoka gainean ibiltzeko
eta Xaboi talerrean parte hartzeko
aukera izango dute. 

Urriak 10, astelehena

09:00. Amaiurrera bisita, oroitarria
eta museoa ikustera, irteera Joxe
Arregi plazatik. Edonor joan daiteke
bere autoan, aurrez izena eman
gabe. 

Urriak 11, asteartea

21:00. Senidetze afaria Zabala sa-
gardotegian. Izen-ematea Iriarten
edo Egarrin. 



Tasak eta
zergak %1,5
igoko dituzte
2023an, Amasa-
Villabonan 

Krisi egoeran udalaren
gastuak igoko direla
aurreikusita hartu dute
erabakia azkeneko 
osoko bilkuran 

Erredakzioa Amasa-Villabona

Amasa-Villabonako Udalak
2023. urteko ordenantza fiskalak
aldatu eta tasa eta zergetan
%1,5eko igoera orokorra egitea
onartu du, EH Bildu eta EAJ-ren
aldeko botoekin eta PSE-EE-ko
kontrakoarekin. Udal gobernuak
iragarri du hobari fiskalak bere
horretan mantenduko dituela
datorren urtean ere, duela bi urte
egindako aldaketari eutsiz.

Tasak eta zergak igotzeko pro-
posamena krisi testuinguruari
egotzi dio Xabat Laborde alkate-
ordeak: «Prezioak gora doaz eta
udalaren gastuetan ere eragin
zuzena du horrek». Onartu du-
ten igoerarekin datorren urtera-
ko aurreikusten den gainkostua
erabat ezingo dela estali esan du
Labordek, baina tasa eta zergen
igoera «txiki» horrek lagunduko
duela kontuak berdintzen. Udal
gobernuaren ustez udalak badu
gaitasun ekonomiko nahikoa
egoerari aurre egiteko.

«Arduraz jokatzea dagokigu
eta oreka ekonomikoa bermatu
behar dugu. Herritarrentzako
igoera txikia izango da, baina
udalaren diru sarreratan igoera
esanguratsua emango da», na-
barmendu du Labordek. Tasa eta
zergetatik jasotako kopurua
2022tik 2023ra 31.000 eurotan
haziko dela aipatu du. «Ez dugu
uste igoera honek hondamendia
eragingo duenik inongo etxeko
ekonomiatan». Hondakinen
tasa jarri du adibidetzat Labor-
dek: «Hiru hilean behin 0,37
euro gehiago ordaindu beharko
da etxebizitza bakoitzeko».

EH Bilduren udal gobernuak
egindako proposamenarekin bat
egin du EAJ-k eta aurka bozkatu
du PSE-EE-ko zinegotziak. Ma-
ria Luisa Arija talde sozialistako
bozeramaleak esan du ez dela
momentu egokia tasak eta zer-
gak igotzeko. «Familia batzuen-
tzat gastu handia da eta uste dut
elkartasun ariketa bat egin behar
dugula orain. Ezin iritsi ibiliko
dira familiak eta zergatatik lortu-
tako kopurua familia horiek la-
guntzen gastatu beharko dugu».

Hiru milioi euroko kreditu
aldaketa onartu du udalak  
Zumarditxikiko obra lizitazioa abiaraztea, energia jasangarrian inbertitzea eta
alokairuko 15 etxebizitza babestu eraikitzeko proiektua dira ardatz nagusiak  

Irati Saizar Artola Tolosa

Tolosako Udalak ia hiru milioi
euroko kreditu aldaketa onartu
du azken osoko bilkuran, beste-
ak beste, Zumarditxikiko obra li-
zitazioa martxan jartzeko, ener-
gia eraginkortasunean neurriak
hartzen jarraitzeko eta Iurra-
mendi eremuan alokairuko 15
etxebizitza babestu eraikitzeko
proiektua idazteko. 

Kreditu aldaketa horretatik bi
milioi euroko partida onartu
dute Zumarditxikiko obra lizita-
zioa abiarazteko, EAJ eta PSE-
EE-ren aldeko botoekin, eta EH
Bilduren aurkako bozkarekin.
Lizitazioa martxan jarri aurretik,
baina, herritarrekin hainbat in-
formazio saio egingo direla au-
rreratu dute   eta aparkalekuen
gaia ere itxiko dutela. Ondoren,
Zumarditxiki eta Santa Klara ka-
lea eraberritzeko proiektu inte-
grala herritarrei aurkeztea da as-
moa, eta orduan abiaraziko dute
obra lizitazioa.

Obra egitearen aurka agertu
da EH Bildu. Andu Martinez de
Rituerto bozeramaileak esan du
garrantzitsuena Alde Zaharreko
bizilagunei aparkatzeko irtenbi-
dea eman eta gero, autoak berta-
tik atera eta espazioa duintzea
dela. Eta ondoren herritarrek
izango dutela denbora «bertan
zer egin erabakitzeko». Gainera,
proiektua lantzeko egin den pro-
zesu parte hartzailean, herrita-
rrek lehen bileran ezarritako bal-
dintzak ez direla errespetatu eta
eztabaidarako tokirik ez dela
izan salatu du: «Hasieratik aur-
keztutako zirriborroari hobe-
kuntzak proposatzera mugatu
da herritarron rola eta iritzi kriti-
koa ez da aintzat hartu». 

Olatz Peon Tolosako alkateak
erantzun dio parte hartze proze-
suak «errespetua» merezi duela,
eta gogorarazi du proiektua ez
duela talde politikoak egiten,
baizik eta profesionalek:
«Proiektua profesional talde ba-
tek egin du aho batez eskatu diz-
kiogun baldintza guztiak betez,
proiekturik onena aurkezteko.
Herritarrei begira, herritarrekin
hitz eginez». Era berean, EH Bil-
duk ohartarazi du tolosarren

gehiengoak ez duela proiektua
ezagutzen. Beraz bi eskaera egin
dituzte: proiektua mahai gaine-
an uztea eta herritarrei entzute-
ko tartea uztea». Peonek esan du
zortzi urteren ondoren espazioa-
ren berreskuratzea zalantzan
jartzeak ez duela tokirik: «Bene-
tan uste dut herriari eskaini die-
zaiokegun proiektu onena jar-
tzen ari garela mahai gainean,
eta gure nahi hori zalantzan jar-
tzea inolako oinarri edo arrazoi-
biderik gabe ez da zilegi». 

Partaidetza prozesua «politi-
koki erabiltzen» ari direla adiera-
zi du Joseba Ormazabal zinego-
tziak eta gehitu du proiektua
ezin dela eraiki soilik herritarren
iritziak kontuan izanda, «proiek-
tua teknikoki eta profesionalki
garatu behar da, beste hainbat
esparru kontuan izanda: irisga-
rritasuna, mugikortasuna...». 

ENERGIA ETA ETXEBIZITZAK
Kreditu aldaketarekin 340.000
euroko inbertsioa egingo du
udalak energia eraginkortasuna-
ren eta jasangarritasunaren alde.
Besteak beste, udal eraikinetan
LED argiak jarriko dituzte, eta

EPAko eta Gorosabeleko eraiki-
netan galdarak aldatuko dituzte. 

Etxebizitza alorrari lotuta, Iu-
rramendi eremuaren garapena-
ren baitan, alokairuko 15 etxebi-
zitza babestu eraikitzeko proiek-
tuaren idazketa egingo da.
120.000 euroko aurrekontua ja-
rri da horretarako. Era berean,
Iurreko garajeetako hezetasun
arazoei konponbidea emateko
obra proiekturako dirua ere jarri
du udalak, kreditu aldaketaren
bidez. 

ALOKAIRURAKO LAGUNTZAK 
Etxebizitza alorrari lotuta, alo-
kairu ordainketa errazteko diru
laguntzen ordenantzaren hain-
bat aldaketa onartu dira osoko
bilkuran. Iaz eman zituen lehen
aldiz diru laguntza horiek Tolo-
sako Udalak, eta aurten, orde-
nantza egokitu dute «tolosar
gehiagok izan dezaten laguntza
jasotzeko aukera», Peonen ara-
bera. Diru sarrera muga eta
errentaren gehiengo kopurua
handitu dituzte, eta hartzaile
gisa, kolektibo berriak ere txerta-
tu dira. 

Etxebizitza hutsak eraberritu

eta alokairu soziala bultzatzeko
ordenantza ere behin betikoz
onartu dute. Horrela, Eusko
Jaurlaritzak etxebizitza hutsak
birgaitzeko ematen dituen la-
guntzak osatuko direla esan du
alkateak, «jabeek aukera gehiago
izan dezaten etxebizitza hutsak
eraberritzeko eta alokairuan jar-
tzeko». Diru laguntza jasotzeko
beharrezkoa izango da Alokabi-
deren programetan izena ema-
tea, «merkatu libretik kanpoko
prezioa izan dezaten». 

Aurreratu dute laster abiatuko
direla etxebizitza hutsak erabe-
rritu eta alokairu soziala bultza-
tzeko diru laguntza horiek eska-
tzeko deialdiak, eta alokairuen
ordainketa errazteko diru lagun-
tzen deialdia etorriko dela ondo-
ren, ordenantza behin betiko
onartzen denean. «Tartean, in-
formazio saioak egingo dira, he-
rritarrek eskura dituzten aukera
guztien berri izan dezaten», esan
du Peonek. Horren aurrean, EH
Bilduk diru laguntza lerro des-
berdinak eta etxebizitzaren in-
guruko informazioa eta laguntza
eskaintzeko Etxebizitza bulego
bat irekitzea proposatu du. 

Tolosako Alde Zaharreko etxebizitzak, Izaskungo bidetik begiratuta . I. URKIZU



Euskal Herriko
Txapelketa
jokoan izango
da Adunan
Inoiz baino lehenago antolatu dute
Adunako IV. Mendi Duatloia;
larunbatean izango da, 16:00etatik
aurrera eta ohiko ibilbidea izango du 

Imanol Garcia Landa Aduna

Larunbat arratsaldean mendi
duatloilariek hitzordua dute
Adunan, IV. Mendi Duatloia an-
tolatu baitute. Gainera, aurten
berezia izango da proba bera,
Euskal Herriko Txapelketa izan-
go baita jokoan. Berez, Euskal
Herriko Mendi Duatloi Zirkuitu-
ko azken proba izan ohi da Adu-
nakoa, baina aurten aurreratu
egin da, ia hilabetez. «Beasaingo
Igartzakoek eskatu ziguten aur-
ten beraiek egitea mendi duatloi
zirkuituko azken proba. Urteu-
rrenen bat dute, eta azken proba-
ren ondoren afaria egiten denez,
bertan egitea eskatu dute», esan
du antolakuntzako kidea den
Xabi Tejeriak. 

Proba 16:00etan hasiko da eta
ohiko ibilbidea izango du: lehen
zatian korrika 3,4 kilometro
egingo dituzte, ondoren bizikle-
taz 14,5 kilometro eta bukatzeko
korrika 1,7 kilometro. Banaka
zein bikoteka edo erreleboka
parte hartu daiteke. Bikoteka
edo erreleboka egingo duteneta-
ko batek korrikako zatiak egingo
ditu eta besteak bizikletakoa.

Korrikako ibilbidea herriaren in-
guruan da, eta mendi bizikleta-
rekin urrutiago joaten dira, Bel-
koaingo gurutze inguruetara.
«Bizikletako zatia ez da gogorre-
gia baina hasierako partean pare
bat aldapa gogor badaude», esan
du Tejeriak. 

Adunako IV. Mendi Duatloian
parte hartzeko Kirolprobak.com
webgunean eman daiteke izena.
Banaka egingo dutenek 20 euro
ordainduko dute eta binaka ari-
ko direnak 30 euro. Egunean
bertan ere izena eman daiteke,
15:00etatik aurrera, eta orduan
banaka parte hartzen dutenek 25
euro eta binakakoek 40 euro or-
dainduko dute. 

Antolatzaileek espero dute
Euskal Herriko leku ezberdine-
tatik joango direla Adunako pro-
ban parte hartzera, Euskal Herri-
ko Txapelketa bertan jokatzen
denez. «Jende gehiago etortzen
bada, eta aurrean lehiatzeko
mailarekin, biziagoa izaten da
proba. Gainera, parte hartzaile-
en senideak eta lagunak ere etor-
tzen dira, eta beste saltsa bat sor-
tzen du horrek», zehaztu du Te-
jeriak. 

Hassan 
Ait Chaou
hirugarren,
XIII. Zumaia
Flysch Trailean  

Erredakzioa Amasa-Villabona

Seiehun korrikalari baino gehia-
gok parte hartu zuten XIII. Zu-
maia Flysch Trail Mendi Maratoi
Erdia lasterketan. Gizonezkoe-
tan Hassan Ait Chaou billabona-
tarra hirugarren izan zen,
1.33.56ko marka eginez. Emaku-
mezkoetan, Maialen San Sebas-
tian Kortajarena izan zen eskual-
deko azkarrena; zazpigarren
izan zen anoetarra, 2.00.39ko
denborarekin. Gizonezkoetan,
Robert Loic izan zen lehenengoa
helmugan (1.28.41) eta bigarren
Raul Criado, irabazlearengandik
lau minutu eta erdira. Emaku-
mezkoen kasuan, Lucy Wambui
izan zen lehena helmugaratzen,
1.39.59ko markarekin, bigarren
Oihana Kortazar (1.43.44) izan
zen eta hirugarren Camilla Mo-
gliano (1.44.02).

Profesionalen
esku pilota
jaialdia, lehen
aldiz Villabonan

Erredakzioa Amasa-Villabona

Behar Zana Pilota Elkarteak, iaz
bete zuen 75. urteurrena dela eta,
goi mailako jaialdia antolatu du,
Villabonako Udalarekin batera,
Bearzana pilotalekuan. Etzi,
urriaren 7an, izango da jaialdia,
22:00etan. Pilotari profesionalak
ariko dira bertan, lehendabizi-
koz Villabonan.

Eskualdeko pilotariek prota-
gonismoa izango dute gainera
jaialdian. Lehen partidan, Lau
eta Erdiko Txapelketako final-
zortzirenetako partida jokatuko
da; bertan jokatuko du Iñaki Ar-

tola alegiarrak, eta aurkaria Elez-
kano II.a izango da.  Ondoren, bi-
nakako partida jokatuko da: Al-
tuna III.a amezketarrak eta Xa-
bier Tolosa anoetarrak osatuko
dute bikoteetako bat, eta bestea
Irribarriak eta Rezustak. Hiruga-
rren partidan promozio mailako
Lau eta Erdiko Txapelketako fi-
nal-laurdenetako partidan Egi-
guren V.a eta Zubizarreta III.a
ariko dira. 

Jaialdirako sarrerak zenbaki-
tuta izango dira, eta 30 euroko
prezioa izango dute. Internet bi-
dez erosi daitezke Entradasfron-
ton.comwebgunean.

ZUZENKETA
Irurako IV. San Migel Xare Ire-
kiaren eta II. Gazte  Xare Irekia-
ren finalen inguruko artikulua
atera zen atzo ATARIA egunka-
rian. Artikuluari lagunduz jarri-
tako argazkia ez zen aurtengo
sari banaketari zegokiona, iaz-
koari baizik. 

Taldean
lortutako
puntua 

L arunbat honetan de-
nok argi geneukan par-
tida zail bati aurre egin
behar geniola, non
inoiz baino gehiago

talde gisa jokatu behar genuen.
Aldagelako urduritasuna naba-
ria zen, baina jokatzera irten eta
partidari aurre egiteko gogo han-

Aulkitik
Patricia Larrarte
Tolosa CF, 1. Maila Nazionala

dia ere bazegoen. Eta hala izan
zen: lehen zatian talde gisa joka-
tzeko modua aurkitu genuen,
kontrakoek lehen gola sartzeko
asmoarekin bilatzen zituzten
hutsune guztiak ixten. Eta,
behin edo behin gure defentsa
haustea lortu bazuten ere, guz-
tion artean markagailua 0-0
mantentzea lortu genuen atse-
denaldira arte. Bigarren zatian
ere intentsitate berarekin jarrai-
tu genuen, gure artean lagunduz
eta partida berdinketarekin
amaituz. Horrelako partida bat
puntu batekin amaitzea talde-
lan on baten emaitza da, eta ho-
rregatik esan dezakegu gure hel-
burua betetzea lortu genuela. 

Orain lanean jarraitzeko eta
hurrengo partidan pentsatzeko
unea da! Aupa neskak!

Redline
Mekanika
TAKE kopako
lauko finalera
sailkatu da

Erredakzioa Tolosa

Redline Mekanika TAKE taldea
bere mailako saskibaloi kopako
lauko finalerako sailkatu da.
Igandean jokatu zuen final-laur-
dena Ardoi talde nafarraren aur-
ka, 77-55 irabaziz. Partidaren ha-
sieran tolosarrak ez ziren fin ari-
tu eta lehen laurdenean zazpi
punturengatik galtzen joan zi-
ren. Bigarren laurdenean talde-
ak aurrerapausoa eman, marka-
gailuari buelta eman eta hamar
puntuko aldeaz joan ziren atse-
denaldira. Ondoren, aldea han-
ditu zuen TAKEk. Lauko finala
Eguberrietan jokatuko da.

Iñaki Artola izango da Villabonako jaialdiko lehen partidan. A. IMAZ

AGENDA

Deialdiak 

Alegia. Larraitz ekialderen eraberri-
tzearen inguruko bilera, gaztelaniaz.
Kultur etxean, 17:30ean.
Amasa-Villabona. Euskaraldia an-
tolatzeko bilera, udaletxeko balio
anitzeko gelan, 19:00etan.
Amezketa. Amezketako Udalak Gi-
puzkoako Foru Aldundiarekin elkar-
lanean eta Energia Argituprogra-
maren barruan antolatu du komuni-
tate energetikoak zer diren eta nola
funtzionatzen duten ezagutzeko
tailer praktikoa. Kultur etxean,
18:00etan.
Anoeta. Ttapa-Ttapa: Adinekoak
sasoian egoteko egitasmoa, 65 ur-
tetik gorako pertsonei bideratuta.
Herriko plazatik, 11:00etan abiatuta.   
Anoeta. XV. Euskal Jaia: Zure plate-
rean hasten da mundua dokumen-
tala, Mikelasagasti auditorioan,
18:00etan.
Zizurkil. Ticket Bai Gipuzkoako ba-
serrian,hitzaldi informatiboa, Fraiso-
ro eskolan, 11:00etan hasita. Foru al-
dundiko adituek eskainiko dute hi-
tzaldia.

Erakusketak

Tolosa. KoloreakUxue Lasa Amez-
toyren erakusketa, 3 tabernan.
Berrobi. San Agustin jaietako ar-
gazki erakusketa, udaletxeko pleno
aretoan.
Tolosa. Amalur jardunaldien ba-
rruan, Bidaiak; arkatz, paper eta tin-
tazko uneak. USK Garabateando
Bidasoa, Topic-en. 
Tolosa. Aldizkako erakusketa Titi-
reszena-ren barruan: Jordi Bertran,
txotxongilolariaren 45 urte, Topic
zentroan. 
Tolosa. Tolosa CF-ren mendeurre-
naren inguruko erakusketa, Aran-
buru jauregian. Argazkiak eta kluba-
rekin lotura duten hainbat elementu
daude ikusgai. 

ATARIA IRRATIA
09:00. Eguraldia. Iker 
Ibarluzearekin.
10:00. Hitzez Hitz. Galtzaundi 
Euskara Taldearen tartea. 
12:30. Pasahitza. Asier Imazek eta
Josu Artutxak gidatutako saioa. 

Eskualdeko albisteak 
eta elkarrizketak.
14:00. Txukuntzen. Maitane 
Ormazabal Larzabal antolatzaile
profesionalarekin.
18:00. Desafioa. Jose Angel 
Sarasolarekin, herri kirolak .
20:00. (H)ari naizela. Bertsolaritza,
Imanol Artola Felix-ekin.

28 KANALA
08:00. 1, 2, 3 hemen da Miru!
11:00. Musika zuzenean
11:30. Gaurkoan Tolosaldetik
17:30. Gaurkoan Tolosaldetik
22:00. Lekuek 2022 (Empty Files
taldea)

FARMAZIAK

Gaur

TOLOSA. Egunekoa. Oscar Etxe-
beste Etxarri. Gernikako Arbolaren
Lorategiak, 3. 943 65 10 40.

TOLOSA. Gauekoa. Leire Andres
Morant. Zabalarreta lorategiak, 1.  
943 67 38 49.

EGURALDIA

IKER IBARLUZEA

Gaur. Uda sasoiko giroa.
Goizean zeru oskarbia eta
eguraldi eguzkitsua izango

dugu. Arratsaldean zehar hodeiak
ugaritu egingo dira, baina ez du euri-
tarako joerarik hartuko, giro lasaia
izango delarik. Haizeak goizean he-
gotik eta bizi joko du. Arratsaldean
iparraldera aldatuko da. Tenperatura
igo egingo da eta 25-27 graduan
joko du goia.  

Bihar. Giro motela izango
dugu. Fronte ahul batek ho-
dei ugari utziko dizkigu egun

osoan zehar eta goizean euri langar
pixka bat ere izango da. Arratsaldean
atertu egingo du, baina zeru hodei-
tsuak jarraipena izango du. Ipar/ipar-
ekialdeko haizeak joko du eta tenpe-
ratura jaitsi egingo da, 20-22 graduan
joz goia.

TOLOSALDEKO ATARIAk ez du bere gain
hartzen egunkarian adierazitako 
esanen eta iritzien erantzukizunik.

ITXURA HARTU DU BIRIBILGUNEAK 
Alegiako GI-2133 errepidean, Errotaldean,  Gipuzkoako Foru Aldundia  biribilgunea eraikitzen
ari da. Irailean hasi ziren, eta hiru hilabeteko lanak dituzte aurreikusita. Alegiako herriaren as-
paldiko eskaera da, eta bidegurutzearen segurtasuna hobetzea dute  helburu trafikoa eta oinez-
koak kontuan hartuta. 330.639,37 euroko aurrekontua dute lanek. Biribilguneak 34 metroko
diametroa izango du kanpoko lerro zurian; 7 metroko eraztun-zabalera; 0,50 metroko kanpoko
bazterbidea eta bi metroko zapalgarriko barne-bazterbidea.  E. MAIZ

ZORION
AGURRAK
Urtebetzeak, urrezko ezteiak,
ezkontzak, jaioberriak...

Argazkia bi egun lehenago ekarri mesedez

